
Николай ИСМ УКОВ

Ура хуҫса лараҫҫӗ ват ту сем

ЛАШТРА ЙӐМРА
Кукаҫине -  Илья Филиппова асӑнса.

Лаштра кӑна йӑмра, лаштра йӑмра 
Ӳсетчӗ ӗлӗк пирӗн урамра. 
Саркайӑксем ларатчӗҫ ун ҫине, 
Саркаланса юрлатчӗҫ юррине.

Ҫулла, хӗвеллӗ шӑрӑх кунсенче 
Выляттӑмӑрччӗ ун сулхӑнӗнче,
Хӗлле ҫил чарӑнатчӗ те унта 
Хуллен мӗн пуплешетчӗ-ши унпа?..

Ай, тёк тӑмасть тӗнче, ай, тёк тӑмасть. 
Йӑмра шӑпи хальччен асран тухмасть: 
Е кӗвӗҫтернӗ вӑл кӗлмӗҫсене,
Е тарӑхтарнӑ вӑл тиексене? -

Тӗпрен касса антарчӗҫ те ӑна 
Сыпӑласа ӑсатрӗҫ хулана.
Ҫулҫисене пӑрахрӗҫ йыт айне, 
Юррисене хӗстерчӗҫ хул айне.

Урам илемӗ пӗттӗр терӗҫ пуль,
Йӑмра йӑхне ан пултӑр терӗҫ пуль, -  
Тапта-тапта пытарчӗҫ вуллине 
Ял тулашне, Ҫӑл Атӑк хӗррине.

Йӑмра вырӑнӗнче халь тунката 
Пӑсса хӑварнӑ ҫурт пек, тупата.
Ҫил чарӑнса тӑмасть унта текех,
Ҫул ҫаврӑнса кӗмест унта текех.

Эй, ырӑ ҫут ҫанталӑкӑм, тавах, -  
Никам та мар -  эс тивӗҫ мухтава: 
Тапта-тапта пытарнӑ турата 
Эс чӗрӗлӗх вӑйне паратӑн та

Кӗлле кӗрсе пиллетӗн кун ҫути, 
Каллех ҫӗклетӗн пӗлӗте ҫити.
Ҫук вӗчӗхӳ санра, ҫук кӗвӗҫӳ,
Ыр тӑвасси ҫынна -  мӗнпур ӗҫӳ.

Тавах, тавах! Паян ял хӗрринче 
Вире енчен вӗрен ҫил хумӗнче 
Кашлаҫҫӗ кӑрнатир пек йӑмрисем -  
Хура ҫӗрпе шур пӗлӗт ачисем.

Ут утланса-ши иртрӗ утмӑл ҫул? -  
Утса-чупсах кӗскелчӗ утма ҫул. 
Анчах паян кунччен те асӑмра 
Лаштра кӑна йӑмра, лаштра йӑмра.

Унччен тӗнче тенийӗ пурпӗрехчӗ -  
Е ӗҫлӗ кунсенче, е канура.
Кунта иккен, кунта тӗнче рехечӗ -  
Сӳнми хӗвеллӗ Бельдианӑра.

Кам кураймасӑр: "Тухӑҫ вӑл кӑварлӑ, 
Кӑварлӑ та ҫаплах каварлӑ", -  тет?! 
Эп пӗлтӗр ҫакӑнта манса хӑварнӑ 
Аса илӳ мана хальччен кӗтет.

"Пӗрле пурӑннине, ай, мӗн ҫитейӗ", -  
Тесе юрлаҫҫӗ мар-и ваттисем.
Ав, турӑксем кальян туртаҫҫӗ тейӗн, 
Ура хуҫса лараҫҫӗ ват тусем.

Туйӑпала ҫӳл пальма ылмӑш-ылмӑш 
Килӗштерсе ӳсеҫҫӗ кар тӑрса. 
Сенкер-сенкер тӳпе, июньлӗ сывлӑш 
Сӑпка ачи сывланӑ пек таса.

Вӑтаҫӗр тинӗсӗ ытла тӑварлӑ -  
Кӑвак шӑрҫа ӳксен те путас ҫук.



Ҫыран ҫине сикен хумсем тӑварнӑ 
шур лашасем пек урӑх чупас ҫук.

Хура шӑлаварпа шыва кӗреҫҫӗ 
Ытла сӑпайлӑ турӑк хӗрӗсем.
Хура акӑшсене ас илтереҫҫӗ 
Каҫ умён тинӗсе ансан вӗсем.

Мӑсӑльмансен хӑйсен йӑлийӗ-тӗнӗ, 
Хур мӑйлӑ, шур тӗпеклӗ минарет. 
Исмук йӑхне Аллах сыхлатӑр тенӗн, 
Мулла азан* анаслӑн ӗнӗрет.

Тӗнче илемӗ такама та ҫитӗ,
Пин ҫын пӑхса тӑрсан та иксӗлмест. 
Алла тӗнче уйӑрмалли виҫе те 
Влаҫра ларакансен валли эллес?**

Ман пӗлтӗрех калас сӑмахӑм пурччӗ, 
Манса кайман эп, туршӑн та, ӑна: 
Тавах сана тараватушӑн, Турци, 
Кӑштах уҫӑлтарнишӗн ӑс-тӑна.

* * *

Сире эп кӑшт кутамасрах тесеччӗ, 
Тӑваткӑл питлӗ турӑк хӗрӗсем.
Сире эп кӑшт чӑваш пекрех тесеччӗ, 
Мӑсӑльманланнӑ Турӑ хӗрӗсем.

Ак Турци ҫӗрӗ -  Магомет савашӗ! 
Бахчисарай пирӗштисем асрах.
Эсир, чӑнах та, хамӑр кас чӑвашӗн 
Вӑталӑх хӗрӗ пек кутамасрах.

Ачаранпах авса ӗҫлеттермешкӗн, 
Калхус пулман-ҫке сирӗн таврара, 
Алла чикан майри пек чи ӳсмешкӗн 
Сире мӗн чӑрмантарнӑ-ши вара?

Ытла та ҫывӑх маншӑн Тухӑҫ енӗ -  
Джафар эс каснӑ-лартнӑ турӑк тет.
Ав Исмаэл"* ячӗпеле ҫӗкленӗ 
Отель умне эрешлӗ парапет.

Ҫак ҫӗр ҫинче тӗнче пуҫараканӗ 
Эпир, эпир пулман-и чи малтан?
Тюрк юнӗ -  иксӗлми ҫӑлкуҫӑн танӗ 
Пирте тапса тӑман-и авалтан?

Тен ҫавӑнпа пӗрпеклӗх эп шыратӑп 
Пӗлсе тӑрсах пӗрпекпӗх ҫуккине. 
Танлаштарма ҫукрах ҫак ташӑра та 
Курасшӑн эп чӑвашӑн "линккине.....

Историк сӑмахне ӗненмелле-ши,
Е ӗненес ман юн йыхӑрнине...
Рехмет, Джафар, мана кӗтсе илнишӗн, 
Мана -  тюрк йӑхӗн сумлӑ хӑнине.

* * *

Ҫурхи юлашки юр та ирӗлчӗ ӗнтӗ, 
Кӗтетӗп Тур панӑ таса Калӑма.
Эп килӗп, савни, эс мана кӗтмесен те 
Хальччен каламан сӑмаха калама.

Эп килӗп, савни, урамри симӗс курӑк 
Карта хӗррипе ешерсе тухиччен.
Сана унчченхи Беатриче пек курӑп -  
Кӑштах аскӑнрах та, ҫапах та пӗччен.

Эп килӗп, савниҫӗм, чӗркӗмӗл пек сывлӑм 
Сырлан ҫеҫкине сырӑнсан йӗркипе.
Пӗрре ӑнсӑртран сан ятпа ҫырнӑ сӑввӑм 
Хура манӑҫа тухиччен ерипе.

Эп килӗп, савни, пирвайхи юр ӳксессӗн, 
Тӑман пек асса асилӳ хускалсан. 
Ҫаплах унчченхи пек илемлӗ-ши эсӗ, 
Ҫаплах тутусем тутлӑ-тутлӑ-ши сан?

'Азан -  кӗлле чӗнни
*’ «Эллес» -  иккӗленӗве пӗлтерет
“"Турцире хӑна ҫурчӗсене, театр керменӗсене Исмаэл ятне пани тӑтӑшах тӗл пулать 
****Чӑваш ташши



Ҫур иртрӗ, ҫу иртрӗ, кӗр иртрӗ -  халь ӗнтӗ 
Хапха умӗнчи тӗлӗкре те эс ҫук.
Пӗрех эпӗ килӗп кӗтсен-кӗтмесен те 
Шур юр таврана хупласан килес ҫул.

Умра шурӑ кӑкшӑм, чӗтрет олеандр, 
Пуҫа ҫавӑрать сыпкӑм-сыпкӑм симпыл. 
Мана эс, савни, нихӑҫан та савман-тӑр, 
Тен эп те сана юратсах юратман-тӑр, -  
Калас сӑмаха халь калам-и? -  Сыв пул!

ТУНСӐХ СӐВВИ
(Элеги)

Чуна ҫӳҫентерет синкер шӑпаллӑ 
Пӗччен тӑрна -  кӑрлик-кӑрлик сасси. 
Мӗн пуласси йӑлтах, тӑванӑм,

паллӑ:
Ҫак ҫутӑ тӗнчерен уйрӑласси.

Малашӗ мар, иртни халь маншӑн ӗнчӗ, 
Аса илӳ тӗнчи халь ман тӗнче. 
Куҫӑмсене хупсан ӑна та ӗнтӗ 
Кураймӑп иртнисен ӗретӗнче.

Пӗр ҫавӑншӑн кӑна эп ӳкӗнетӗп: 
Мӗн-ма васканӑ ҫитмӗле ҫитме! 
Мӗн-ма чун каниччен савман-ши тетӗп 
Хитре хӗрсемлӗ Ишлӗпе Шетме.

Ватта юлсассӑн кам кӑштах йӳтемӗ, 
Кам тухмӗ прахӑҫа шӑлсем пӗтсен? 
Кама эп кирлӗ халь? Пӗр-пӗр йӳтемӗш 
Юррӑмсенче те эп пӗччен, пӗччен...

Ҫапах йӑлт пушанман-ха кивӗ енчӗк. 
Унта пёр сум анчах та пурпӗрех 
Мӗн сутнине илсе пӗтереймен тёк, 
Калла ахаль лама та иртерех.

Ман пӗчӗк пахчари ҫав тӗмӗн-тӗмӗн 
Тӗкме ҫумне тӗреннӗ хризантема 
Ҫаплах хӗмленнӗ пек кӗр сиввинче

Пурнатӑп-ха, ҫул хисепне пӗлсен те, 
Пурнатӑп-ха, ҫук пуласса сиссен те 
Пӗччен тӑрнан синкерлӗ кӗввинче.

* * *

Ӗҫ хыҫҫӑн кӑшт кӑна канса илмешкӗн 
Эп килтӗм савнӑ Катраҫа паян.
Тӑхта ,1тавсси" тесен "тавах" темешкӗн -  
Тӑрук ӗҫсен ӳсӗрӗлсе каян.

Тавралӑхӑм -  тӑраниччен пӑхмалӑх, 
Ҫич чӳречеллӗ ҫуртӑм -  куҫ тулли.
Пӗр хӗрринче тӑрайтӑр тӗрлӗ халӑх 
Хӗвӗшекен шур Шупашкар хули.

Пӗрре ахтур хӗрхӳ, тепре ытармӑш 
Ачалӑха асилӳпе кӗрен 
Хӗвел шевлиллӗ сарӑ хӗвелҫаврӑш 
Тухса илет мана калинккерен.

Хӑйне манер хитре пахча каҫкӳлӗм, 
Тӗкӗлтура мӑраннӑн вӗҫкелет.
Кунта мӗнле кӑна чечек ҫук пулӗ! -  
Ячӗсене пӗр арӑм ҫеҫ пӗлет.

Хальхи культура шайӗпе виҫеллӗ 
Умра ӳсет пулсан та виноград 
Пахча талккӑшӗпех кӑвак ҫеҫкеллӗ 
Улма тӑварлӑ тунсӑх вӑратать.

Вирьял ҫыннийӗ тараватлӑ, лӑпкӑ. 
Кӗмӗлпе мар вӑл -  кӑмӑлпа пуян. 
Катраҫӑн сывлӑшне ӗҫ сыпкӑм-сыпкӑм, 
Тӑрук ӗҫсен -  ӳсӗрӗлсе каян.


